
śukrasya śāpēna saparivārasya daṇḍasya tadīyarājyasya ca
vināśaḥ

sa muhūrtādupaśrutya
dēvarṣiramitaprabhaḥ Á

svamāśramaṃ śiṣyavṛtaḥ
kṣudhārtaḥ sannyavartata Á Á 7.81.1 Á Á

sō’paśyadarajāṃ dīnāṃ
rajasā samabhiplutām Á

jyōtsnāmiva grahagrastāṃ
pratyūṣē na virājatīm Á Á 7.81.2 Á Á

tasya rōṣaḥ samabhavat
kṣudhārtasya viśēṣataḥ Á

nirdahanniva lōkāṃstrī -
śiṣyāṃścaitaduvāca ha Á Á 7.81.3 Á Á

paśyadhvaṃ viparītasya
daṇḍasyāviditātmanaḥ Á

vipattiṃ ghōrasaṅkāśāṃ
kruddhādagniśikhāmiva Á Á 7.81.4 Á Á

kṣayō’sya durmatēḥ prāptaḥ
sānugasya durātmanaḥ Á

yaḥ pradīptāṃ hutāśasya
śikhāṃ vai spraṣṭumarhati Á Á 7.81.5 Á Á

yasmāt sa kṛtavān pāpa -
mīdṛśaṃ ghōrasaṃhitam Á

tasmāt prāpsyati durmēdhāḥ
phalaṃ pāpasya karmaṇaḥ Á Á 7.81.6 Á Á

saptarātrēṇa rājāsau
saputrabalavāhanaḥ Á

pāpakarmasamācārō
vadhaṃ prāpsyati durmatiḥ Á Á 7.81.7 Á Á

samantād yōjanaśataṃ
viṣayaṃ cāsya durmatēḥ Á

dhakṣyatē pāṃsuvarṣēṇa
mahatā pākaśāsanaḥ Á Á 7.81.8 Á Á

sarvasattvāni yānīha
sthāvarāṇi carāṇi ca Á

mahatā pāṃsuvarṣēṇa
vilayaṃ sarvatō’gaman Á Á 7.81.9 Á Á

daṇḍasya viṣayō yāvat
tāvat sarvaṃ samucchrayam Á

pāṃsuvarṣamivālakṣyaṃ
saptarātraṃ bhaviṣyati Á Á 7.81.10 Á Á

ityuktvā krōdhatāmrākṣa -
stamāśramanivāsinam Á

janaṃ janapadāntēṣu
sthīyatāmiti cābravīt Á Á 7.81.11 Á Á

śrutvā tūśanasō vākyaṃ
sō’’śramāvasathō janaḥ Á

niṣkrāntō viṣayāt tasmāt
sthānaṃ cakrē’tha bāhyataḥ Á Á 7.81.12 Á Á

sa tathōktvā munijana -
marajāmidamabravīt Á

ihaiva vasa durmēdhē
āśramē susamāhitā Á Á 7.81.13 Á Á

idaṃ yōjanaparyantaṃ
saraḥ suruciraprabham Á

arajē vijvarā bhuṅkṣva
kālaścātra pratīkṣyatām Á Á 7.81.14 Á Á

tvatsamīpē ca yē sattvā
vāsamēṣyanti tāṃ niśām Á

avadhyāḥ pāṃsuvarṣēṇa
tē bhaviṣyanti nityadā Á Á 7.81.15 Á Á

śrutvā niyōgaṃ brahmarṣēḥ
sārajā bhārgavī tadā Á

tathēti pitaraṃ prāha
bhārgavaṃ bhṛśaduḥkhitā Á Á 7.81.16 Á Á

ityuktvā bhārgavō vāsa -
manyatra samakārayat Á

tacca rājyaṃ narēndrasya
sabhṛtyabalavāhanam Á Á 7.81.17 Á Á

saptāhād bhasmasād bhūtaṃ
yathōktaṃ brahmavādinā Á

tasyāsau daṇḍaviṣayō
vindhyaśaivalayōrnṛpa Á Á 7.81.18 Á Á

śaptō brahmarṣiṇā tēna
vaidharmyē sahitē kṛtē Á

tataḥ prabhṛti kākutstha
daṇḍakāraṇyamucyatē Á Á 7.81.19 Á Á

tapasvinaḥ sthitā hyatra
janasthānamatō’bhavat Á

ētat tē sarvamākhyātaṃ
yanmāṃ pṛcchasi rāghava Á Á 7.81.20 Á Á

sandhyāmupāsituṃ vīra
samayō hyativartatē Á

ētē maharṣayaḥ sarvē
pūrṇakumbhāḥ samantataḥ Á Á 7.81.21 Á Á

kṛtōdakā naravyāghra
ādityaṃ paryupāsatē Á

sa tairbrāhmaṇamabhyastaṃ
sahitairbrahmavittamaiḥ Á

ravirastaṅgatō rāma
gacchōdakamupaspṛśa Á Á 7.81.22 Á Á

